КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
“Коми Республикаса канму гражданскӧй служащӧйяслысь

кадрӧвӧй учёт нуӧдан автоматизируйтӧм система”

Коми Республикаса канму юӧртан система йылысь
Коми Республикаса канму гражданскӧй служба юӧрӧн могмӧдӧм да Коми Республикалӧн олӧмӧ пӧртысь власьт органъясса, Коми Республикалӧн канму органъясса кадрӧвӧй службаяслысь уджсӧ бурмӧдӧм могысь Коми Республикаса Веськӧдлан котыр шуис:
1. Индыны, мый “Коми Республикаса канму гражданскӧй служащӧйяслысь кадрӧвӧй учёт нуӧдан автоматизируйтӧм система” Коми Республикаса канму юӧртан система (водзӧ – Система):

а) лоӧ Коми Республикаса канму гражданскӧй служба юкӧнын канму юӧртан системаӧн, кутшӧмӧс индӧма “Россия Федерацияса канму гражданскӧй служба йылысь” Федеральнӧй оланпаслӧн 441 статьяса 3 юкӧнын;

б) лӧсьӧдӧма сы лыдын, медым котыртны Коми Республикаса олӧмӧ пӧртысь власьт органъяс, Коми Республикаса канму органъяс костын ведомствокостса электроннӧя йитчӧм.

2. Вынсьӧдны “Коми Республикаса канму гражданскӧй служащӧйяслысь кадрӧвӧй учёт нуӧдан автоматизируйтӧм система” Коми Республикаса канму юӧртан система йылысь положение 1 №-а содтӧд серти.

3. Индыны:

а) Коми Республикаса Юралысьлысь Администрация – Системаӧ пырысь юӧр кутысьӧн да Системаса координаторӧн, коді котыртӧм да методология боксянь могмӧдӧ Системаӧн вӧдитчӧмсӧ да сійӧс выльмӧдӧмсӧ (сӧвмӧдӧмсӧ);

б) “Юӧр технологияяс шӧрин” Коми Республикаса канму асшӧрлуна учреждение – Системалӧн техническӧй операторӧн.

4. Коми Республикалӧн олӧмӧ пӧртысь власьт органъясса юрнуӧдысьяслы Система отсӧгӧн могмӧдны Коми Республикалӧн олӧмӧ пӧртысь власьт органъясса уджалысьяслысь, Коми Республикалӧн канму учреждениеясса юрнуӧдысьяслысь, кодъяс серти Коми Республикаса олӧмӧ пӧртысь власьт органъяс збыльмӧдӧны учредитысьлысь могъяссӧ да уджмогъяссӧ, а сідзжӧ Коми Республикалӧн канму ӧтувъя предприятиеясса юрнуӧдысьяслысь кадрӧвӧй учёт нуӧдӧм, кодъяс серти Коми Республикаса олӧмӧ пӧртысь власьт органъяс збыльмӧдӧны котыртӧм да методика боксянь веськӧдлӧмсӧ, координируйтӧмсӧ да контрольсӧ.

5. Вӧзйыны Коми Республикалӧн мукӧд канму органса юрнуӧдысьяслы, кодъясӧс абу индӧма тайӧ шуӧмлӧн 4 пунктын, нуӧдны Система отсӧгӧн уджалысьяслысь кадрӧвӧй учёт.

6. Пыртны “Коми Республикаын канму да муниципальнӧй веськӧдлан системаын кадрӧвӧй политика (2018-2025 вояс)” дінму уджтас вынсьӧдӧм йылысь” Коми Республикаса Веськӧдлан котырлӧн 2018 во урасьӧм тӧлысь 2 лунся 67 №-а шуӧмӧ вежсьӧмъяс 2 №-а содтӧд серти.
7. Тайӧ шуӧмсӧ олӧмӧ пӧртӧм бӧрся видзӧдны Администрацияса Юрнуӧдысьӧс вежысьлы – Коми Республикаса Юралысьлӧн Администрацияын Юӧр сетӧмӧн, информатизацияӧн да связьӧн веськӧдланінса начальник Е.В. Морозовлы.
8. Тайӧ шуӧмыс вынсялӧ сійӧс примитан лунсянь.
Коми Республикаса Веськӧдлан котырӧн
Юрнуӧдысьӧс Медводдза вежысь



          
          Л. Максимова

Сыктывкар

2018 вося йирым тӧлысь 25 лун
458 №
ВЫНСЬӦДӦМА

Коми Республикаса Веськӧдлан котырлӧн

2018 во йирым тӧлысь 25 лунся 458 №-а шуӧмӧн
(1 №-а содтӧд)
“Коми Республикаса канму гражданскӧй служащӧйяслысь

кадрӧвӧй учёт нуӧдан автоматизируйтӧм система”

Коми Республикаса канму юӧртан система йылысь
ПОЛОЖЕНИЕ
I. Панас
1. Тайӧ Положениеыс урчитӧ “Коми Республикаса канму гражданскӧй служащӧйяслысь кадрӧвӧй учёт нуӧдан автоматизируйтӧм система” Коми Республикаса канму юӧртан система (водзӧ – Система) лӧсьӧдан могъяссӧ, сылысь коланлунсӧ, сылӧн уджалан принципъяссӧ, сылысь тэчассӧ да сыӧн вӧдитчӧмӧн юӧрӧн йитчӧмын участвуйтысьяссӧ. Тайӧ Положениеыс лоӧ быть коланаӧн Системаын став участвуйтысьлы.

2. Системасӧ лӧсьӧдісны Коми Республикаса канму гражданскӧй службасӧ (водзӧ – гражданскӧй служба) юӧрӧн могмӧдӧм да Коми Республикалӧн олӧмӧ пӧртысь власьт органъясса, Коми Республикалӧн канму органъясса кадрӧвӧй службаяслысь удж бурмӧдӧм, а сідзжӧ гражданскӧй службаын кадрӧвӧй уджӧ ӧнія технологияяс пыртӧм могысь.

3. Системалӧн шӧр могъясӧн лоӧны:

1) Коми Республикаса олӧмӧ пӧртысь власьт органъясын, Коми Республикаса канму органъясын кадрӧвӧй уджсӧ автоматизируйтӧм;

2) Коми Республикалӧн олӧмӧ пӧртысь власьт органъясса, Коми Республикалӧн канму органъясса гражданскӧй служащӧйяслысь да мукӧд уджалысьлысь кадрӧвӧй учёт комплекснӧя нуӧдігӧн ӧтувъя юӧртан гӧгӧртас лӧсьӧдӧм;

3) Коми Республикаса олӧмӧ пӧртысь власьт органъясын, Коми Республикаса канму органъясын кадръяс йылысь мыччӧдъяс ӧтув видзанін лӧсьӧдӧм;

4) кадрӧвӧй учёт серти ӧтувъя методология пыртӧм;

5) Коми Республикаса олӧмӧ пӧртысь власьт органъясын, Коми Республикаса канму органъясын персоналкӧд удж лӧсьӧдан юкӧнын  веськӧдлан помшуӧмъяс примитігӧн анализируйтан да планируйтан ӧнія средствоясӧн вӧдитчӧм;

6) гражданскӧй служба прӧйдитӧмсӧ оформитігӧн ӧшибкаяс чинтӧм;

7) мыччӧдъясӧн вежласян ведомствокостса система лӧсьӧдӧм;

8) гражданскӧй служба йылысь оланпастэчасӧ кутчысьӧм бӧрся мониторинг нуӧдӧм;

9) кадрӧвӧй удж серти юалӧмъяс серти статистическӧй да аналитическӧй отчётнӧй материалъяс лӧсьӧдӧм.

4. Система лоӧ Коми Республикаса канму юӧртан системаӧн, мый могмӧдӧ Коми Республикаса олӧмӧ пӧртысь власьт органъясын да Коми Республикаса канму органъясын кадрӧвӧй учёт автоматизируйтӧмсӧ.

5. Системаӧ пырӧ юӧр, мый артмӧ Коми Республикаса канму гражданскӧй служащӧйяслысь (водзӧ – гражданскӧй служащӧйяс) да Коми Республикалӧн олӧмӧ пӧртысь власьт органъясса, Коми Республикалӧн канму органъясса мукӧд уджалысьлысь, Коми Республикаса олӧмӧ пӧртысь власьт органъяслӧн, Коми Республикаса канму органъяслӧн кадрӧвӧй резервӧ да Коми Республикаса веськӧдлан кадръяслӧн резервӧ пырысь йӧзлысь, Коми Республикалӧн канму учреждениеясса юрнуӧдысьяслысь, кодъяс серти Коми Республикаса олӧмӧ пӧртысь власьт органъяс збыльмӧдӧны учредитысьлысь могъяссӧ да уджмогъяссӧ (водзӧ – канму учреждениеясса юрнуӧдысьяс), Коми Республикалӧн канму ӧтувъя предприятиеясса юрнуӧдысьяслысь, кодъяс серти Коми Республикаса олӧмӧ пӧртысь власьт органъяс збыльмӧдӧны котыртӧм да методика боксянь веськӧдлӧмсӧ, координируйтӧмсӧ да контрольсӧ (водзӧ – канму ӧтувъя предприятиеясса юрнуӧдысьяс), Коми Республикаса канму чинын да Коми Республикаса гражданскӧй служба чинын уджалысь йӧзлысь мыччӧдъяс да мукӧд юӧр, кутшӧм йитчӧма Коми Республикаса олӧмӧ пӧртысь власьт органъяслӧн, Коми Республикаса канму органъяслӧн кадрӧвӧй уджкӧд, кутшӧмӧс лӧсьӧдӧны да нуӧдӧны Системалӧн функциональнӧй системаувъясын, чукӧртан, чӧжан да обработайтан технологическӧй процессъяссӧ автоматизируйтӧмӧн вӧчигӧн.

6. Системаӧ пырысь юӧрӧн вӧдитчыны позянлунсӧ, а сідзжӧ татшӧм юӧрсӧ доръян системасӧ могмӧдӧны Техническӧй да экспортнӧй контроль серти федеральнӧй службалӧн инӧда актъясын индӧм корӧмъяс да Системаса техническӧй операторӧн индӧм корӧмъяс серти.

7. Системаӧ пырысь юӧр ыстан условиеяссӧ да сійӧс сетан пӧрадоксӧ тайӧ Положениеӧн абу ладмӧдӧм юкӧнын индӧ юӧр кутысь.
II. Системалӧн да сылӧн системаувлӧн медшӧр уджалан принципъяс
8. Система уджалӧ татшӧм принципъяс вылын:

1) Системасӧ котыртӧм да методология боксянь могмӧдан ӧтувъялун;

2) Системалӧн ӧтувъя классификаторъясӧн да справочникъясӧн вӧдитчӧм;

3) Системаӧн вӧдитчӧмӧн кадрӧвӧй удж збыльмӧдігӧн юӧрсӧ ӧтчыдысь пыртӧм;

4) юӧрӧн йитчыны позянлун, сы лыдын Системасӧ ортсыса юӧртан системаяскӧд ӧтувтӧм;

5) юӧртан да коммуникационнӧй технологияяс подув вылын Системалӧн уджалӧм;

6) аспас боксянь видзчысянлунсӧ могмӧдӧм аспас дорйӧм дорӧ корӧмъяс серти, кутшӧмъясӧс индӧма Россия Федерацияса оланпастэчасӧн.

9. Система артмӧ татшӧм системаувъясысь:

1) котыртан да штатнӧй тэчас;

2) кадръяслысь учёт нуӧдӧм;

3) гражданскӧй служба прӧйдитӧм;

4) Коми Республикаса олӧмӧ пӧртысь власьт органлӧн, Коми Республикаса канму органлӧн кадрӧвӧй резерв да Коми Республикаса кадрӧвӧй резерв;

5) канму учреждениеясса юрнуӧдысьяс да канму ӧтувъя предприятиеясса юрнуӧдысьяс серти кадрӧвӧй учёт нуӧдӧм;

6) Коми Республикаса канму чинъясын да Коми Республикаса гражданскӧй служба чинъясын уджавлӧм йӧзлӧн пенсионнӧй делӧяс;

7) отчётносьт;

8) мукӧд системаув.

10. Котыртан да штатнӧй тэчас системаулыс колӧ:

1) медым лӧсьӧдны Коми Республикаса олӧмӧ пӧртысь власьт органлысь, Коми Республикаса канму органлысь котыртан тэчассӧ да штатнӧй расписаниесӧ;

2) медым лӧсьӧдны да нуӧдны гражданскӧй служба чинъяслысь реестр;

3) медым нуӧдны гражданскӧй службаын прӧст чинъяс йылысь мыччӧдъяс;

4) медым лӧсьӧдны да видзны Коми Республикаса олӧмӧ пӧртысь власьт органын, Коми Республикаса канму органын гражданскӧй служащӧйяслысь чина уджаланарт.

11. Кадръяс серти учёт нуӧдан системаулыс колӧ:

1) медым нуӧдны гражданскӧй служащӧйяслӧн аспасъяслысь учёт;

2) медым лӧсьӧдны да нуӧдны Коми Республикалӧн олӧмӧ пӧртысь власьт органса, Коми Республикалӧн канму органса гражданскӧй служащӧйяслысь реестр.

12. Гражданскӧй служба прӧйдитӧм серти системаулыс колӧ:

1) медым лӧсьӧдны да пасйыны Коми Республикалӧн олӧмӧ пӧртысь власьт органса, Коми Республикалӧн канму органса гражданскӧй служащӧйяслысь служебнӧй контрактъяс да на дорӧ содтӧд артмӧдчӧмъяс;

2) медым лӧсьӧдны да пасйыны кадрӧвӧй юалӧмъяс серти лоӧмторъяс:

а) гражданскӧй служба вылӧ пырӧм, уджалысьлысь уджалан условие вежӧм да гражданскӧй службаысь мездӧм;

б) аттестация да квалификационнӧй экзамен нуӧдӧм;

в) класснӧй чин сетӧм;

г) уджсикасын содтӧд тӧдӧмлун босьтӧм;

д) ошкӧм да наградитӧм, дисциплинарнӧя мыждӧм серти учёт нуӧдӧм;

е) уджалан кад серти учёт нуӧдӧм (отпускъяс, командировкаяс, уджавны вермытӧм серти кадколастъяс да удж вылӧ мукӧд помка вӧсна петтӧм серти учёт нуӧдӧм, уджалан кад серти учёт нуӧдан табель лӧсьӧдӧм);

ж) мукӧд лоӧмтор, кутшӧмъясӧс учёт вылӧ босьтӧмсӧ урчитӧма Россия Федерацияса оланпастэчасӧн.

13. Коми Республикаса олӧмӧ пӧртысь власьт органлӧн, Коми Республикаса канму органлӧн кадрӧвӧй резерв да Коми Республикаса кадрӧвӧй резерв серти системаулыс колӧ:

1) медым лӧсьӧдны да нуӧдны Коми Республикаса олӧмӧ пӧртысь власьт органлысь, Коми Республикаса канму органлысь кадрӧвӧй резерв;

2) медым лӧсьӧдны да нуӧдны Коми Республикаса кадрӧвӧй резерв, лӧсьӧдны Коми Республикаса кадрӧвӧй резервысь выписка;

3) медым лӧсьӧдны да нуӧдны Коми Республикаса веськӧдлан кадръяслысь резерв.

14. Канму учреждениеясса юрнуӧдысьяслысь да канму ӧтувъя предприятиеясса юрнуӧдысьяслысь кадрӧвӧй учёт нуӧдӧм серти системаулыс колӧ, медым нуӧдны Коми Республикалӧн индӧм учреждениеясса юрнуӧдысьяслысь кадрӧвӧй учёт, сы лыдын, медым босьтны учёт вылӧ налысь аспасъяссӧ, лӧсьӧдны да пасйыны лоӧмторъяссӧ, мыйяс йитчӧмаӧсь удж вылӧ босьтӧмкӧд, сійӧ прӧйдитӧмкӧд да сыысь мездӧмкӧд.

15. Коми Республикаса канму чинын да Коми Республикаса гражданскӧй служба чинын уджавлӧм йӧзлӧн пенсионнӧй делӧяс серти системаулыс колӧ:

1) медым нуӧдны Коми Республикаса канму чинын уджавлӧм йӧзлысь да Коми Республикаса гражданскӧй служба чинъясын уджавлӧм йӧзлысь учёт, кодъяслы индӧма уна вося уджысь пенсия (водзӧ – уна вося уджысь пенсия босьтысь йӧз);

2) медым лӧсьӧдны да нуӧдны уна вося уджысь пенсия босьтысь йӧзлысь делӧяссӧ, сы лыдын уна вося уджысь пенсия мынтӧм индӧмсӧ, вежӧмсӧ, недыр кад кежлӧ дугӧдлӧмсӧ, выльысь заводитӧмсӧ, бӧр заводитӧмсӧ да дугӧдӧмсӧ лӧсьӧдӧм да пасйӧм.

16. Отчётносьт серти системаулыс колӧ, медым лӧсьӧдны кадръяс серти отчётносьт, Системаын видзан мыччӧдъяс серти статистическӧй да аналитическӧй отчётъяс.

17. Мукӧд системаулыс колӧ, медым администрируйтны пользовательясӧс, могмӧдны юӧр боксянь видзчысянлунсӧ, пасйыны Системаын лоӧмторъяссӧ, пользовательяслысь вӧчӧмторъяссӧ, пользовательясӧс контролируйтӧм да лоан лоӧмторъяс йылысь налы юӧртӧм пыртӧмӧн, лӧсьӧдны документъяслысь печатайтӧм формаяс да отчётнӧй формаяс, петкӧдны экран вылӧ печатайтӧм да отчётнӧй формаяс, печатайтны найӧс, лӧсьӧдны нормативно-справочнӧй юӧр, котыртны ведомствокостса йитчӧм, ӧтувтны Системасӧ орчча да ортсыса системаяскӧд.

18. Система збыльмӧдӧ “Россия Федерацияса канму гражданскӧй службаӧ пырысь кадръясӧн веськӧдлан ӧтувъя юӧртан система” федеральнӧй канму юӧртан системакӧд юӧрӧн йитчӧм.
III. Системаын участвуйтысьяс, налӧн инӧдъяс да кывкутана могъяс
19. Системаын участвуйтысьясӧн лоӧны:

1) координатор;

2) техническӧй оператор;

3) пользовательяс.

20. Системаса пользовательясӧн лоӧны Коми Республикаса олӧмӧ пӧртысь власьт органъяс, Коми Республикаса канму органъяс.

21. Участвуйтысьяслысь инӧдъяссӧ да кывкутана могъяссӧ урчитӧма тайӧ Положениеӧн, Системаса координаторлӧн да техническӧй операторлӧн инӧда актъясӧн, а сідзжӧ участвуйтысьяс да Системаса техническӧй оператор костын артмӧдчӧмъясӧн.

Системаын участвуйтысьяс могмӧдӧны:

1) Системаӧн вӧдитчан юалӧмъяс серти инӧда актъясӧ кутчысьӧмсӧ;

2) Системаӧ пырысь юӧрлысь тырвыйӧлунсӧ, стӧчлунсӧ да сійӧс дорйӧмсӧ;

3) Россия Федерацияса оланпастэчасӧн урчитӧм юӧрлӧн торъя сикасъясӧн, кутшӧмъясӧс босьтӧны да сетӧны Система отсӧгӧн, вӧдитчӧмсӧ дзескӧдӧм серти корӧмъясӧ, вӧдитчыны дзескӧдӧм позянлуна юӧр да аспас дорйӧм йылысь корӧмъясӧ кутчысьӧм, мыйӧн вӧдитчӧны Системаын.

22. Системаын участвуйтысьяслысь могъяссӧ опишитӧма тайӧ Положение дорӧ содтӧдын.
IV. Системаӧ пырысь тӧдмӧгъясӧн вӧдитчыны позянлунсӧ сетан

пӧрадок да индӧм тӧдмӧгъяс дорйӧмсӧ могмӧдӧм
23. Системаӧ пырӧны Системаын участвуйтысьяслӧн юӧрӧн йитчан модель серти (тайӧ Положение дорӧ содтӧд) аутентификация да авторизация средствоясӧн вӧдитчӧмӧн.

Системаӧ пырысь тӧдмӧгъясӧн вӧдитчыны позянлунсӧ сетан пӧрадокыс урчитсьӧ Системаса пользовательяслӧн уджаланартӧн, мый вынсьӧдӧма Системаса координаторӧн.

24. Системалӧн юӧртан ресурсъяс, кытчӧ пырӧны аспас, найӧс артмӧдан тшупӧд да ног вылӧ видзӧдтӧг лоӧны канму юӧртан ресурсъясӧн. Индӧм ресурсъяссӧ чукӧртӧны, обрабатывайтӧны, чӧжӧны, видзӧны да сетӧны гусялунӧ, зумыдлунӧ да вӧдитчыны позянлунӧ кутчысян условиеясын.

25. Системаын аспас да мукӧд доръяна юӧр обработайтан пӧрадокыс ладмӧдсьӧ Россия Федерацияса оланпастэчасӧн.

26. Системаын обработайтан аспассӧ дорйӧны “Аспас йылысь” Федеральнӧй оланпаслӧн да аспас боксянь видзчысянлунсӧ могмӧдан юкӧнын мукӧд нормативнӧй инӧда актлӧн корӧмъяс серти.

27. Системаын обработайтан аспас дорйӧм, а сідзжӧ техническӧй каналъясті юӧрсӧ воштӧмысь дорйӧм, аспаслысь найӧс обработайтігӧн, видзигӧн да связь каналъясті сетігӧн зумыдлунсӧ (модифицируйтӧм, бырӧдӧм) да вӧдитчыны позянлунсӧ торкӧм могысь программно-техническӧя тӧдчӧмысь дорйӧны котыртан мероприятиеяслысь комплекс вӧчӧмӧн да абу санкционируйтӧм пырны позянлунысь юӧрсӧ доръян средствоясӧн вӧдитчӧмӧн, сы лыдын юӧрсӧ доръян криптографическӧй средствоясӧн.
“Коми Республикаса канму гражданскӧй служащӧйяслысь

кадрӧвӧй учёт нуӧдан автоматизируйтӧм система”

Коми Республикаса канму юӧртан

система йылысь положение дорӧ

СОДТӦД
Системаын участвуйтысьяслӧн юӧрӧн йитчан
МОДЕЛЬ
	Системаса юӧрӧн йитчӧмын участвуйтысьяслӧн могъяс
	Системаса юӧрӧн йитчӧмын участвуйтысьяслӧн удж

	Техническӧй оператор
	1) могмӧдӧ Системалысь уджалӧмсӧ да техническӧя могмӧдӧмсӧ юӧр, юӧр технологияяс да юӧр доръян юкӧнын Россия Федерацияса оланпастэчасӧн индӧм корӧмъяс серти;

2) сетӧ сервернӧй вынйӧр Система меститӧм вылӧ найӧс уджӧдӧм да техническӧя могмӧдӧм серти мероприятиеяс збыльмӧдӧмӧн;

3) могмӧдӧ Системаса компонентъясӧ выльмӧдӧмъяс да мукӧд уджтасулов пуктӧм, мый колӧ Системалӧн уджалӧм вылӧ;

4) могмӧдӧ Коми Республикаса мыччӧдъяс ыстан корпоративнӧй везлысь уджавны верманлунсӧ связь каналъяслысь юӧр ыстан позянлунъяс дорӧ корӧмъяссӧ урчитӧмӧн, Системаса сетевӧй инфраструктура уджӧдӧмӧн да сӧвмӧдӧмӧн;

5) могмӧдӧ Системаын обработайтан мыччӧдъяслысь зумыдлунсӧ, наӧн вӧдитчыны позянлунсӧ да гусялунсӧ Системаын юӧр боксянь видзчысянлун серти корӧмъяс да юӧр доръян техническӧй мераяс урчитӧмӧн;

6) могмӧдӧ Системаӧ пырысь юӧр да аспас дорйӧмсӧ Техническӧй операторӧн мыччӧдъяс обработайтан шӧринын;

7) сэк, кор эм аспас боксянь видзчысянлунлы грӧзлун, координируйтӧ торкалӧмъяс бырӧдӧм серти мероприятиеяссӧ, кутшӧмъясӧс эрдӧдісны Техническӧй операторӧн мыччӧдъяс обработайтан шӧринысь бокын аспас обработайтігӧн;

8) урчитӧ Системаса компонентъясӧн вӧдитчан пӧрадоксӧ, могмӧдӧ Системаса юӧрӧн йитчӧмын участвуйтысьяслысь пыран инӧдъяссӧ торйӧдӧмсӧ;

9) Системаса координаторкӧд сӧгласуйтӧмӧн сетӧ пользовательяслы, кодъяс кырымалісны Система дорӧ йитчӧм йылысь Артмӧдчӧм, Системаӧ пырны позянлун сэк, кор пользователь збыльмӧдӧ Системаса техническӧй операторлысь татшӧм корӧмъяссӧ: пользовательяслӧн автоматизируйтӧм уджалан местаяс дорӧ, юӧр доръян средствояс дорӧ, сы лыдын юӧрсӧ криптографическӧя дорйӧм, аспас дорйӧм серти котыртан да тшӧктана документъяс дорӧ корӧмъяс збыльмӧдӧм йылысь справка сетӧм;

10) пӧртӧ олӧмӧ Системалӧн уджын торксьӧмъяс дырйи уджалан зумыдлун да ӧдсӧ кыпӧдӧм могысь мероприятиеяс Системалӧн архитектура да уджалан условиеяс дорӧ техническӧй корӧмъяс урчитӧмӧн, Системалысь уджалан ӧд да сыын торксьӧмъяс дырйи уджалан зумыдлун бӧрся мониторинг нуӧдӧмӧн;

11) могмӧдӧ “Россия Федерацияса канму гражданскӧй службаӧ пырысь кадръясӧн веськӧдлан ӧтувъя юӧртан система” федеральнӧй канму юӧртан система да Система костын электроннӧя йитчӧмлысь юӧртан да технологическӧй инфраструктурасӧ;

12) йитӧ мукӧд юӧртан системасӧ Система дорӧ, кутшӧмъяс лӧсялӧны техническӧй корӧмъяслы, Система дорӧ юӧртан системаяс йитан уджсӧ технологическӧя могмӧдӧмӧн;

13) сетӧ консультация отсӧг юӧрын йитчӧмын участвуйтысьяслы аслас кывкутан зонаын Системаӧн вӧдитчан юалӧмъяс серти;

14) Системалысь уджалӧмсӧ бурмӧдӧм серти юӧрӧн йитчӧмын участвуйтысьяссянь вӧзйӧмъяс босьтігӧн координаторкӧд ӧттшӧтш видлалӧ вӧзйӧмъяссӧ да примитӧ найӧс олӧмӧ пӧртны коланлун йылысь помшуӧмъяс

	Координатор
	1) урчитӧ Система сӧвмӧдан стратегиясӧ;

2) урчитӧ Системалӧн уджалан позянлунъяс дорӧ корӧмъяссӧ;

3) збыльмӧдӧ Система пыртӧмсӧ, сыӧн вӧдитчӧмсӧ да сійӧс сӧвмӧдӧмсӧ котыртан да методология боксянь могмӧдӧмсӧ

	Пользователь
	1) могмӧдӧ юӧр доръян сертифицируйтӧм средствоясӧн, сы лыдын юӧрсӧ криптографическӧя доръян средствоясӧн, лицензияа уджтасуловӧн вӧдитчӧмсӧ;

2) могмӧдӧ Системаын юӧр петкӧдлӧмсӧ, йӧзӧдӧмсӧ да выльмӧдӧмсӧ юкӧнын, мый пырӧ сылӧн компетенцияӧ, кывкутӧ юӧрлӧн стӧчлунысь, тырвыйӧлунысь да ас кадӧ сійӧс пыртӧмысь;

3) кутчысьӧ аспас доръян юкӧнын Россия Федерацияса нормативнӧй инӧда актъяс да стандартъяс серти Системаӧ пырысь аспас обработайтан пӧрадокӧ Системаса техническӧй операторкӧд ӧтув уджалӧмӧн сэк, кор эм аспас боксянь видзчысянлунлы грӧзлун торкалӧмъяс бырӧдан юкӧнын, кутшӧмъясӧс эрдӧдісны аспас обработайтігӧн;

4) доръян юӧрсӧ бокӧвӧй йӧзлы сетӧм, сійӧс паськӧдӧм либӧ воштӧм дырйи дзик пыр юӧртӧ Системаса техническӧй операторлы;

5) оз вӧч вӧчӧмторъяс, мыйяс вермасны вайӧдны Системалысь зумыдлун да пырны позянлун торкӧмӧ, а сідзжӧ дзик пыр юӧртӧ Системаса техническӧй операторлы сы йылысь, мый сылы лои тӧдса бокӧвӧй йӧзлӧн вӧчӧмторъяс вӧчны кӧсйӧм, мыйяс вермӧны вайӧдны Системалысь зумыдлун да пырны позянлун торкӧмӧ;

6) вӧдитчӧ босьтӧм программно-техническӧй средствоясӧн сӧмын Системаын кадрӧвӧй учёт нуӧдӧм могысь, оз сет тайӧ средствояссӧ бокӧвӧй йӧзлы;

7) тайӧ Положениеӧн урчитӧм медшӧр могъясын чукӧртӧ, гижӧ, систематизируйтӧ, стӧчмӧдӧ (выльмӧдӧ, вежӧ), перйӧ, вӧдитчӧ, сетӧ (ыстӧ, сетӧ), киритӧ, бырӧдӧ Системаын аспасъяс;

8) кутчысьӧ аспаслӧн гусялунӧ да найӧс обработайтігӧн аспас боксянь видзчысянлунӧ;

9) могмӧдӧ аспас сетысь субъектъяслысь, кодъяслысь аспасъяссӧ обработайтӧны Системаын, аспасъяс обработайтӧм вылӧ сӧгласлунлысь эмлунсӧ;

10) вӧчӧ аспас серти операторлысь мукӧд кывкутана могсӧ “Аспас йылысь” Федеральнӧй оланпас да сы серти примитӧм нормативнӧй инӧда актъяс, аспас дорйӧм дорӧ корӧмъяс серти



Коми Республикаса Веськӧдлан котырлӧн

2018 во йирым тӧлысь 25 лунся 458 №-а шуӧм дорӧ
2 №-а СОДТӦД
“Коми Республикаын канму да муниципальнӧй веськӧдлан системаын кадрӧвӧй политика (2018-2025 вояс)” дінму уджтас вынсьӧдӧм йылысь” Коми Республикаса Веськӧдлан котырлӧн

2018 во урасьӧм тӧлысь 2 лунся 67 №-а шуӧмӧ пыртӧм
ВЕЖСЬӦМЪЯС

“Коми Республикаын канму да муниципальнӧй веськӧдлан системаын кадрӧвӧй политика (2018-2025 вояс)” дінму уджтас вынсьӧдӧм йылысь” Коми Республикаса Веськӧдлан котырлӧн 2018 во урасьӧм тӧлысь 2 лунся 67 №-а шуӧмын:

“Коми Республикаын канму да муниципальнӧй веськӧдлан системаын кадрӧвӧй политика (2018-2025 вояс)” дінму уджтасын, мый вынсьӧдӧма шуӧмӧн (содтӧд):

“Уджтасса мероприятиеяс” II юкӧдса 1 таблицалӧн 1.3 юкӧдын:

1) юкӧд нимын “Коми Республикаса гражданскӧй служащӧйяслысь (гражданаяслысь) кадрӧвӧй учёт нуӧдан автоматизируйтӧм система” кывъяс вежны “Коми Республикаса канму гражданскӧй служащӧйяслысь кадрӧвӧй учёт нуӧдан автоматизируйтӧм система” кывъясӧн;

2) 1 позицияса 2 графа гижны тадзи:
“Инӧда акт бала, мый урчитӧ “Коми Республикаса канму гражданскӧй служащӧйяслысь кадрӧвӧй учёт нуӧдан автоматизируйтӧм система” канму юӧртан системаын пользовательяслысь уджсӧ (водзӧ – ГКУАС), да ГКУАС йылысь положение бала дасьтӧм”.
